
101.





Comme vedde sti dui, co n’huocchio ardente

Sbruffa, se ’ngrifa, e co tre cuolle auzate,

Che se storceano a muodo de serpente,

Spaparanza tre vocche spotestate.

Mà le jettaje la vecchia ’ntrà li diente

De mele, e de papagne tre frittate.

Chillo, ch’era allopato, de carrera

Se le ’nnorcaje com’ova ’n faldichera.






102.





E perche già lo suonno le veneva,

’N terra se stennecchiaje tutto a na botta,

E stiso a mala pena nce capeva,

Si bè ca larga, e futa era la grotta.

Anea, che già ronfare lo senteva,

A gamme ’n cuollo pe la via de sotta

S’abbia, e l’acqua se lassaje dereto,

Mà co lo naso ne portaje lo fieto.






103.





Eccote a primma vista na caterva,

Che chiagne, mamma, e tata, de zembrille,

Muorte dintro le fasce, e pe chell’erva

Jevano attuorno comme sorecille.

Appriesso a chiste anchievano na serva

L’arme de tutte chelle, e tutte chille,

Che pe fauze delitte connannate,

Erano muorte ’mpise, o sfecatate.






104.





E a chisto o chillo luoco st’arme affritte

Lo Jodece Menuosso mette a sciorte;

E a na usciola n’hà li nomme scritte,

Quanno jodeca l’arme de li muorte.

Isso le chiamma, e vedersi deritte

Sò de la vita loro, o si sò stuorte

Li fatte, le parole, e li penziere,

Ne guárda a portarrobbe, o cavaliere.

